
			A Xacobe e a Laura.
Deixádevos guiar polos vosos corazóns e nunca esquezades que atreverse e intentalo forman parte de vivir. Sede coidadores de vacas voadoras, gardiáns de historias, domadores de unicornios, coleccionistas de bicos… Sede todo aquilo que desexedes, e que ninguén nin nada marque o camiño por vós.

			A Jose Alberto, por manter as augas do mar en equilibrio para que o barco siga o seu rumbo.

		

	
		
			Os domingos celebramos as comidas familiares. Eu escoito as conversas dos maiores. Como son «tan divertidas», sempre intento buscar algo que me sirva de escusa para acabar canto antes e ir xogar con Lía, a cadela dos avós.

			Aquel domingo, cando xa estaba a piques de rematar a sobremesa, a miña nai xirouse cara a min e preguntoume: 

			—Antía, que che gustaría ser de maior?

			No momento en que eu ía contestar, alzou a voz e dixo:

			—Penso que serás unha gran doutora. 

			Como é que non se decata de que en canto vexo sangue me mareo!

			Antes de que puidese falar, o meu pai interveu dicindo que serei panadeira, seguindo a saga familiar. 

			Deixarán de amolarme!

			Como ninguén esperaba que dese a miña opinión, collín unha peza de froita e marchei para comela xunto a Lía.

			Dende hai tempo teño claro a que quero dedicarme. Son seis oficios, nos que diría que son 

			extra

			mega

			súper

			impresionantemente

			boa.

